
				Prawfddarllenwyd y dudalen hon


"O na chawn, ddewislawn waith,
"Ei weled yn fyw eilwaith!"


Elias ffyddiawg, selawg, a sylwodd,

Ar ei gruddfanau diau gwrandawodd,

A'i fâd ystyriaeth efe dosturiodd,

Ag araith odidawg wrthi d'wedodd,

I weini arfoll yno o'i wirfodd,

"Moes dy fab dawnus, hoenus, a hunodd."

Hithau i'r byddestl ddoethawr a'i rhoddodd,

Hynt digamwri, yntau'i cymerodd,

I'w 'stafell iachus sawrus prysurodd,

A hynaws wed'yn ei iawn osododd


Ar ei wely, ac yna eiriolodd,

A moesau tyner arno 'mestynodd,

Dair gwaith olynol graddol gorweddodd,

Hefyd ar Dduw fe a daer weddiodd,


A dwys galon wrtho y dysgwyliodd,

O wraidd ei fynwes fe a ruddfanodd,

Am ei adferiad sywfad deisyfodd,

Gwrandawiad prydlon yn gyfion gafodd,


Daw Abra'm a'i dadebrodd,—ei delaid

Graff loew enaid â'i gorff a ail unodd,


Elias â hwyl lawen—fawladwy,
Gofleidiodd y bachgen,
Mewn mwyneidd—dra gyda gwên
Siriolaidd is yr haulwen.

Yna trwy rin yn ddinam,
Fe'i dygodd o'i fodd i'w fam,
Yn ddidwyll iawn, gan dd'wedyd,
Mewn parchus, fawreddus fryd, 
"Gwel, siriol wraig lwys arab,
"Byw yw dy gain firain fab;

